
Abstrak 

Naning merupakan sebuah rantau Minangkabau yang mempunyai hubungan kebudayaan 

langsung dengan Pagar Ruyong di Sumatera Barat. Penghijrahan orang Minang ke kawasan 

hulu Melaka pada abad ke-14 mewujudkan beberapa penempatan baru yang dikenali sebagai 

Nagari Nan Sambilan dan Naning merupakan sebahagian dari persekutuan ini. Interaksi sosial 

perantau Minang dengan orang asal mewujudkan sebuah asimilasi kebudayaan baharu. Naning 

adalah negeri yang mengamalkan sistem adat Perpatih dan konsep matrilineal dalam kehidupan 

sosial mereka.  Kertas kerja ini merupakan usaha untuk mendalami sistem ilmu pengetahuan 

Islam orang Naning mengenai adaptasi pemikiran mereka terhadap dunia untuk membentuk 

sebuah kehidupan lengkap. Berdasarkan penyelidikan lepas, maklumat telah dikelaskan dalam 

konteks konvesional sehingga mewujudkan sentimen etnosentrik. Kerangka corak dalam 

sistem kebudayaan Naning harus dibentuk mengikut sistem kebudayaan tempatan untuk 

memahaminya secara jelas. Justeru, kajian lapangan adalah kaedah utama yang digunakan 

dalam mengeksplorasi kebudayaan setempat. Perkara penting dalam kebudayaan Naning diberi 

perhatian dan dianalisis mengikut kaedah antropologi kebudayaan untuk membuat kerangka 

mudah dalam konteks akademik. Penghasilan struktur kebudayaan mampu meningkatkan 

kefahaman umum terhadap institusi Naning. Justeru, penyelidikan ini akan menjadi sebuah 

panduan umum mengenai Naning dengan mengurangkan nilai etnosentrik. Penghasilan 

struktur dan pola kebudayaan yang tersusun menunjukkan masyarakat Naning telah 

membentuk sebuah konsep pemikiran teratur dalam menjalani kehidupan sebagai muslim. 

Kata Kunci: Antropologi kebudayaan, Adat Perpatih, Naning, Partikularisme Sejarah. 

Pendahuluan 

Kewujudan adat Perpatih Naning telah membantu orang tempatan untuk terus bertahan dengan 

pergerakan ekosistem yang sentiasa melingkari kehidupan sosial masyarakat setempat. 

Penstrukturan sistem kebudayaan ini membentuk sebuah ilmu baharu dalam masyarakat 

tempatan dan dianggap sebagai penting dalam kehidupan. Justeru, kaedah pelaksanaa sistem 

ini secara hafalan oleh pemimpin tempatan untuk memudahkan urusan pentadbiran tanpa 

mengganggu keseimbangan antara ekosistem dengan masyarakat. Keseimbangan ekosistem 

penting untuk menjamin kelestarian kehidupan masyarakat tempatan kerana kelangsungan 

hidup mereka tergantung kepada alam sekeliling. Sebahagian besar aktiviti penyaraan dalam 

kehidupan masyarakat tempatan adalah bergantung kepada ekosistem semulajadi alam yang 

berada di sekeliling mereka. Ketidakseimbangan alam sekeliling bakal mengundang masalah 

atas kehidupan mereka dan hal ini dianggap sebuah bencana dalam masyarakat (Luqman, 

2018:112). Justeru, masyarakat perlu berkomunikasi dengan alam sekeliling jika berlakunya 

bencana yang dikaitkan dengan pencabulan sistem sedia ada. Pemikiran ini melahirkan sebuah 

menifestasi kepada kepercayaan terhadap kewujudan semangat yang menghuni alam 

semulajadi di sekeliling mereka (Misnon, 2014:68). Kebudayaan masyarakat semakin 

bercambah apabila berlakunya ritual tertentu yang diajarkan oleh individu yang mempunyai 

ilmu pengetahuan untuk berhubung dengan semangat ghaib.  

 Penyusuaian sistem kehidupan masyarakat Naning mencapai taraf yang lengkap 

apabila Islam dijadikan pedoman. Hasil asimilasi hukum al-Quran membentuk sistem ilmu 

pengetahuan yang membolehkan berlakunya perhubungan di antara manusia dengan manusia, 

alam sekeliling dan alam ghaib. Hasil menifestasi ini telah mencorakkan struktur sistem adat 

Perpatih Naning yang dijadikan sebagai manual utama dalam menjalani kehidupan seharian. 

Berdasarkan sistem ilmu adat Perpatih Naning, masyarakat tempatan mampu membentuk 

sebuah organisasi yang saling melengkapi diantara satu sama lain seperti konsep kesukuan 

masyarakat Arab. Mereka berkebolehan menjalankan keseluruhan aktiviti dengan lancar 

dengan mencedok sistem pengetahuan Islam sehingga sistem adat Perpatih Naning telah 

mencapai status lengkap.  

 Konsep adat yang diguna pakai di Naning membentuk sebuah sistem kebudayaan yang 

lengkap. Keselarasan yang dibentuk adalah berdasarkan sistem ilmu pengetahuan tempatan 

yang merangkumi kepelbagaian aspek penting dalam kehidupan bermasyarakat. Menurut 

Zainal (1982:43), masyarakat Naning merupakan sebuah masyarakat yang mengamalkan 

sistem pertanian dalam bentuk kumpulan terutamanya penanaman padi. Berdasarkan konsep 

yang diamalkan masyarakat Naning ini maka secara tidak langsung berlakunya satu 

perhubungan kuat dalam anggota masyarakat tempatan. Kebergantungan diantara anggota 

dengan anggota yang lain dilihat memainkan peranan penting melestarikan keharmonian dalam 

kehidupan bermasyarakat ini. Oleh itu, sistem kebudayaan Naning adalah berpaksikan sistem 

kehidupan berkelompok dengan meletakkan setiap daripada anggotanya mempunyai peranan 

tertentu dalam masyarakat. 

 

Sejarah Kebudayaan 

Menerusi pengaplikasian antropologi kebudayaan dan sejarah kebudayaan yang digunakan 

dalam kertas ini, maka kajian yang dijalankan mampu membentuk rantaian kesinambungan 

idea dalam mengeksplorasi hubungan kebudayaan orang Naning dengan Islam. Hal ini bagi 

mendapatkan sebuah visual jelas mengenai fenomena kebudayaan tempatan secara holistik. 

Pendekatan yang dikenali sebagai partikularisme sejarah merupakan sebuah tanggapan bahawa 

setiap masyarakat dan kebudayaan bersifat unik dan khusus (Abdul Rahman, 2005:47). 

Manakala, pendekatan antropologi kebudayaan adalah berperanan dalam membantu proses 

analisis penyelidikan berdasarkan nilai ukur tempatan bagi memudahkan proses memahami 

struktur kebudayaan orang Naning. 



 Partikularisme sejarah melihat peranan peristiwa dalam sekelompok masyarakat 

sehingga membentuk sebuah kebudayaan yang lengkap. Kedatangan Islam di alam Melayu 

terutamanya dalam kehidupan orang Minang membentukkan kebudayaan mereka secara 

kompleks (Ahmad Dahlan 2015:454). Mereka mula meninggalkan ajaran-jaran lama dan 

berasimilasi dengan hukum-hukum Islam sehingga wujud bidalan ‘adat bersendi syarak, 

syarak bersendi kitabullah, syarak menambat, adat menggalang.’ Peristiwa perantauan Datuk 

Perpatih ke Melaka (rujuk Shahba, 1951:10) pada abad ke-14 menyebabkan perkembangan 

kelompok orang Minang di Semenanjung Tanah Melayu (Darus Ahmad, 1957:02). Tambahan 

pula, penghijrahan ini bertujuan mengembangkan agama Islam dalam kalangan masyarakat 

orang asli pada ketika itu (Abu Hussein 2015 versi Luqman, 2018:54). 

 Oleh itu, kewujudan adat Perpatih Naning sangat berkait rapat dengan Islam 

terutamanya jika dilihat dalam konteks politik, ekonomi dan sosial tempatan. Meskipun, bidang 

antropologi kebudayaan kurang mengenengahkan konsep generalisasi budaya namun kertas ini 

membahagikan tiga struktur penting masyarakat iaitu politik, ekonomi dan sosial. 

Pembahagian ini bertujuan memudahkan mereka yang bukan dari aliran kemanusiaan 

memahami dengan mudah mengenai kebudayaan Naning. Sungguhpun begitu, penulisan ini 

memegang teras utama aliran antropologi kebudayaan iaitu mengurangkan pengaruh 

etnosentrik dalam dapatan maklumat yang dipersembahkan umum.  

 

Politik 

Keselarasan politik Naning adalah sebuah sistem ‘kekhalifahan’ yang dicipta anggotanya 

sebagai medium pengawalan ke atas sesebuah kelompok anggota lain dalam sesuatu 

kebudayaan (Luqman, 2018:137). Pengawalan ini bertindak sebagai penguasaan sesuatu 

individu atau sebahagian kelompok kecil anggota dalam lingkungan kelompok anggota yang 

lebih ramai. Secara tidak langsung, penguasaan ini membawa kesan kepada tingkah laku 

kelompok masyarakat Naning yang dipengaruhi menurut kehendak atau keinginan 

penguasanya. Kepelbagaian kebudayaan manusia di dunia telah menunjukkan sistem politik 

Naning sebagai sebuah ilmu pengetahuan yang menjadi asas kepada pembentukan kebudayaan 

dalam masyarakatnya. 

 Sungguhpun di Nusantara kebiasaannya mengamalkan konsep monarki namun politik 

di Naning sebaliknya. Pemimpin tertinggi akan dipilih oleh ahli lembaga adat yang mewakili 

setiap suku dalam Wilayah Naning. Pemimpin tertinggi Naning merupakan seorang penghulu 

wilayah yang bergelar Orang Kaya Seri Raja Merah atau Datuk Naning (Mohd Shah, 2000:84). 

Konsep ini dikenali sebagai Adat Nan Berjenjang Naik iaitu pemilihan secara sebulat suara 

dari pembesar-pembesar tempatan. Kaedah ini dicedok dari pelantikan Khalifah Saidina 

Uthman bin Affan iaitu beberapa calon dikemukakan dan dipilih oleh para sahabat yang besar 

(Hamka, 2016:236). Calon pemimpin tertinggi mesti mempunyai susur galur daripada Datuk 

Perpatih Nan Sebatang sebagai salah satu kriteria utama.  

 Konsep politik Naning amat menitik beratkan mengenai kelangsungan waris dalam 

sesebuah suku untuk menyandang sesebuah jawatan penting. Tradisi politik Naning telah 

memperuntukan setiap suku dalam wilayahnya memiliki jawatan tertentu bagi menstabilkan 

sistem pentakbiran tempatan. Umumnya, sistem matrilineal yang diamalkan adalah bersifat 

penentuan suku seseorang dan kaum lelaki adalah kumpulan yang diberi kuasa menjawat 

jawatan politik. Maka, wanita merupakan penurun nasab suku dan berhak menguruskan 

‘pusaka bersekat’ iaitu sebuah jawatan dan gelaran yang telah termaktub dalam sesebuah suku. 
Harus dijelaskan bahawa wanita hanya berhak mengurus sahaja namun kuasa memakai dan 

mentadbir masih lagi dipegang kaum lelaki. Justeru, perkara ini masih tertakhluk dengan 

pegangan Islam yang meletakkan lelaki sebagai ketua dan wanita sebagai tulang belakang 

kepada sistem pentadbiran yang dikuasai lelaki. 



 Ibu Soko merupakan gelaran kepada wanita yang berperanan menyelia pentadbiran 

politik di Naning. Mereka mempunyai kuasa penuh ke atas warisan yang diperuntukkan ke atas 

sesebuah suku termasuklah melantik seseorang menyandang jawatan politik (pusaka bersekat) 

dan memecat seseorang dari jawatannya (Pusaka Luroh). Terdapat tiga jenis Ibu Soko dalam 

sistem politik keselarasan adat Perpatih Naning iaitu Ibu Soko Nan Tigo, Ibu Soko Suku dan 

Ibu Soko Perut. Umumnya, Ibu Soko Nan Tigo adalah wanita generasi tertua yang mempunyai 

anak perempuan dan mempunyai latar belakang kekeluargaan daripada kerabat Datuk Naning. 

Mereka dibahagikan kepada tiga subsuku daripada anak perempuan Moyang Itam (rujuk Mohd 

Shah 2000:456) iaitu Anum (Perut 1), Jaiyah (Perut 2) dan Amor (Perut 3).  

 

Struktur Asas Sistem Politik di Wilayah Naning 

 

 
Ekonomi 
Berdasarkan catatan Mohd Shah (2000), terdapat tiga buah fasal yang menerangkan mengenai 

sistem ekonomi yang digunakan dalam keselarasan kebudayaan Naning. Sistem ekonomi 

masyarakat Naning mempunyai prinsip yang berlainan daripada sistem ekonomi umum yang 

menenkankan prinsip keperluan dalam memenuhi kehendak manusia dalam kepelbagaian 

perkara-perkara material dalam jumlah tidak terbatas (Lipsey, 1981:05). Prinsip masyarakat 

Naning terhadap ekonomi adalah cenderung kepada pandangan Meyers (Abdullah 1992:05) 

iaitu sebuah prinsip yang menekankan keperluan perkara-perkara asas dalam rumah tangga 

atau keluarga. Hal ini bermakna, konsep ekonomi Naning adalah bersifat abstrak, tiada 

pengukuran umum dalam menggambarkan proses pergerakkannya dan keluarga sebagai asas 

kepada sistem ekonomi. 

 Hasil dapatan daripada Mohd Shah (2000), sistem kebudayaan Naning memegang 

prinsip perkongsian ekonomi, batasan hak individu dan pengagihan sumber. Tiga prinsip ini 

dilihat menjadi dasar kepada sistem ekonomi orang Naning yang mengamalkan konsep 

kepentingan sesama suku. Terdapat beberapa perkara penting dalam proses ekonomi orang 

Naning iaitu sumber ekonomi dan kaedah pengagihannya menurut sistem ilmu pengetahuan 

tempatan. Jika diteliti dalam fasal-fasal yang dicatatkan Mohd Shah (2000), maka kepentingan 



ekonomi masyarakatnya dititikberatkan mengenai pengagihan hak seseorang anggota secara 

adil dalam fasal empat (Mohd Shah 2000:87), bab mengenai sukatan hantaran atau belanja 

perkahwinan pada fasal 15 (Mohd Shah 2000:341) dan bab penentuan harta pusaka dalam fasal 

20 (Mohd Shah 2000:385).  

 

Pembahagian Fasal Ekonomi dalam Tambo Alam Naning (2000) 

 

 
 Sistem ekonomi di Naning secara dalaman dipanggil sebagai pusaka iaitu sesuatu benda 

yang dianggap penting dalam kehidupan lalu boleh diperturunkan kepada generasi seterusnya. 

Sungguhpun dalam sejarah Naning wujudnya sistem jual beli namun sistem itu wujud diluar 

lingkaran kebudayaan anggotanya. Menurut Abdullah Zakaria (1982:27), Naning dicatatkan 

pernah membuat urus niaga barang komoditi asas dengan Belanda dan Inggeris namun tidak 

ada berlakunya urusan perniagaan sesama anggotanya. Urusan perniagaan secara komersial 

adalah diluar kebudayaan masyarakat Naning kerana segala urusan ini diserahkan kepada 

pembesar waris iaitu Datuk Paduka Seri Shahbandar. Soal perniagaan melibatkan jual beli 

barangan tidak termasuk dalam konteks adat orang Naning kerana mereka termaktub kepada 

adat iaitu;  

Adat nan tak kuning dek kunyit, 

 Nan tak lemak dek santan, 

Nan tak lapok dek hujan, 

 Nan tak lekang dek panas, 

Tak makan dek jual, 

 Tak tertebus dek gadai, 

 

    (Mohd Shah 2000:xix). 

 

 Ekonomi masyarakat Naning dapat dibahagikan kepada dua bahagian iaitu pusaka suku 

dan pusaka dagang. Pusaka suku merupakan harta yang bersifat material atau abstrak yang 

menjadi hak milik sesebuah suku manakala pusaka dagang adalah harta yang dimiliki individu. 

Secara umumnya, pusaka suku adalah harta warisan yang diurus takbir oleh Ibu Soko dan hasil 

daripada sumber ini harus dimanfaat bersama dalam anggotanya. Harta bersifat warisan suku 

adalah dilarang untuk dijual beli dan manfaatnya tidak boleh digunakan secara bersendirian 

atau peribadi. Perkara ini termaktub dalam adat berbunyi; 

 

Mendapat sama labo (untung), 



 Tercicir sama rugi, 

Hati kuman sama dicecah, 

 Hati gajah sama dilapah, 

Bukit sama didaki lurah sama dituruni, 

 Macam aur dengan tebing, 

Macam sokong dengan batas, 

 Saling sandar-menyandar, 

 

   (Mohd Shah 2000:xvi). 

 

 Jika diteliti, ekonomi Naning hampir serupa dengan konsep Baitulmal dalam Islam. 

Segala harta seperti rampasan perang, bayaran jizyah dan zakat akan dikumpulkan dalam suatu 

tempat untuk diuruskan. Perbezaan konsep ini hanya dibahagian pengurusan sahaja. Hal ini 

kerana, hasil yang dikumpulkan akan diurus dalam sesebuah suku itu sahaja. Ketua suku akan 

membahagikan hasil seperti padi dan tanaman lain mengikut keadaan dan situasi. Ketika 

musim menuai padi, segala hasil padi akan diletakkan dalam sebuah pondok yang disebut 

Rumah Padi atau Kuwi. Hasil ini akan dibahagikan secara adil kepada anak-anak buah 

mengikut populasi dan keperluan sesebuah keluarga.  

 Naning juga melaksanakan sistem ziroah atau zakat pertanian. Setiap musim 

penghasilan, wakil Datuk Naning akan bergerak ke kampong-kampung untuk mengutip zakat 

pertanian daripada ketua suku. Kadar yang diambil adalah lima peratus dari hasil tanaman yang 

didapatkan. Maka, perang Naning 1831 terjadi akibat penentangan Datuk Dol Said terhadap 

penghapusan sistem zakat pertanian yang diganti dengan cukai hasil sebanyak sepuluh peratus 

(Blagden, 1925 versi Luqman, 2018:252). Di Naning, keengganan individu menjalankan zakat 

tanaman akan diperangi seperti yang dilakukan Saidina Abu Bakar. Maka, peristiwa perbalahan 

antara Naning dan Inggeris berpunca dari keengganan seorang bernama Sudin untuk 

menzakatkan hasil tanaman kerana telah membayar cukai tanaman kepada Inggeris (Cave, 

1989). 

 

Sosial 

Menurut Norazit Selat (1993:159), sistem sosial adalah suatu susunan bahagian. Sistem sosial 

adalah suatu susunan bahagian yang berkait dan saling perlu memerlukan untuk membentuk 

satu kesatuan. Sistem ini merupakan model konseptual untuk menganalisis sesuatu fenomena 

yang agak kompleks dan merupakan analisis sesuatu sebahagian daripada struktur sosial yang 

lebih meluas lagi. Contoh sistem sosial ialah sistem persanakan, sistem ekonomi, sistem politik, 

sistem undang-undang dan lain-lain lagi. Kesemua peserta ini saling berkait rapat antara satu 

sama lain. Contohnya kita tidak akan dapat mengkaji sistem ekonomi suatu masyarakat tanpa 

mengkaji sistem persanakannya, politiknya dan undang-undangnya. Brown (1952 versi Norazit 

1993:159) pula berpendapat dalam kehidupan sosial yang tertentu akan terdapat perhubungan 

yang saling berkait dan perlu memerlukan antara bahagiannya yang berbagai-bagai. 

Perhubungan ini dikenali juga sebagai hubungan perpaduan. Jadi seseorang yang berminat 

untuk mengkaji sesuatu sistem undang-undang akan mendapati bahawa sistem tersebut berkait 

rapat dengan perlembagaan, politik, kehidupan ekonomi, agama, iklim, jumlah penduduk, adat 

dan tertib serta etos masyarakat tersebut.   

Oleh itu, masyarakat Naning amat mementingkan kestabilan sistem hidup 

bermasyarakat sehingga menjadi sebuah tanggungjawab antara anggota untuk saling bantu-

membantu (Mohd Shah 2000:05). Setiap masalah dalam masyarakat akan dibawa ke meja 

rundingan dan mereka akan bermusyawarah mencari kata sepakat bagi sesuatu perkara. 

Menurut Muhammad Syukri (1985:12), musyawarah bermaksud kaedah untuk membuat 

keputusan yang bersabit dengan perkara yang melibatkan individu lain dari beberapa pihak 



yang berkenaan. Jadi di Naning, terdapat istilah untuk membincangkan sesuatu perkara secara 

bermasyarakat iaitu istiadatnya yang dikenali sebagai Adat Berkampung. Menurut Mohd Shah 

(2000:46), Adat Berkampung di Naning dapat juga dilihat dalam situasi perkahwinan. Apabila 

seseorang lelaki sudah ‘gilo nana’ (gila bayang) kepada seseorang perempuan maka diadatkan 

Lombago Nan Bosokat (Lembaga Nan Bersekat) sebelah pihak perempuan dengan Lombago 

Nan Bosokat sebelah pihak lelaki untuk berbincang terlebih dahulu bagi mendapatkan 

persefahaman dan berbincang untuk menyatukan pasangan tersebut. Keperluan mengadakan 

adat ini penting bagi melancarkan lagi segala perkara yang diperlukan. 

Selain itu, Adat Berkampung di Naning juga dapat dilihat apabila ingin memilih dan 

melantik seseorang Datuk Naning yang baharu. Menurut Abu (2021) menyatakan Adat 

Berkampung merujuk kepada aktiviti bermesyuarat antara empat suku utama, satu suku Nan 

Bergajah Tunggal dan 44 subsuku dalam Naning bagi melantik seorang Datuk Naning yang 

baharu untuk mentadbir wilayah Naning. Datuk Paduka Tuan (setiausaha) yang 

bertanggungjawab akan memanggil kepala-kepala adat (ketua-ketua adat) yang turut digelar 

sebagai Datuk Lembaga dari setiap suku, Pembesar Waris, Pembesar Tiang Balai, Ibu Soko 

dan individu yang cerdik pandai berkaitan dengan adat Naning untuk berkampung. Selepas itu, 

apabila semua ahli yang dijemput telah hadir, barulah boleh mencalon seterusnya melantik 

Datuk Naning yang baharu. Datuk Naning yang digantikan atau dilantik adalah disebabkan 

beberapa faktor antaranya seperti Datuk Naning meninggal dunia, diluruhkan pesaka, sakit dan 

sebagainya.  

 

 

 

 

Bagi faktor sosial yang kedua pula dapat dilihat dari segi peranan wanita di Naning. 

Terdapat sebuah jawatan tertinggi dalam sistem politik Naning iaitu sebuah kuasa mutlak yang 

dserahkan kepada kaum wanita bagi melantik jawatan yang telah diperuntukkan ini. Setiap 

suku mempunyai seorang penguasa suku dari kalangan wanita yang mempunyai kuasa mutlak 

dalam menentukan soal hak dalam sesebuah suku. Jawatan ini dikenali sebagai Ibu Soko (Ibu 

Saka). Menurut Deris (2021), Ibu Soko merupakan wanita yang paling berumur mewakili 

setiap perut (keluarga) dalam Keluarga Nan Bergajah Tunggal bagi menguruskan segala hal 

yang berkaitan. Jika diteliti dari segi bahasa, soko menurut Mohd Shah (2000:74) bermaksud 

ibu atau wanita yang bertanggungjawab dalam menurunkan zuriat dalam sesebuah suku.  

Justeru, Ibu Soko dipertanggungjawabkan dalam kebudayaan Naning sebagai sebuah 

kuasa dalam menjaga hak dan kepentingan dalam suku mereka. Sebagai contoh, peranan yang 

wanita kendalikan antara salah satunya adalah tanah. Menurut Norazit (1993:173), tanah 

merupakan salah satu faktor pengeluaran dan merupakan harta atau modal yang paling dihargai 

dalam kebanyakan masyarakat. Tanah adalah satu komoditi yang penting. Dari segi ekonomi 

kepentingan tanah boleh dilihat daripada dua aspek. Tanah selain berfungsi sebagai tapak 

rumah, juga berfungsi memberi kehidupan kepada manusia. Tanah yang menghasilkan 

ekonomi ini termasuklah tanah sawah, tanah kelapa, tanah dusun, tanah kebun getah, tanah 

kebun sayur dan lain-lain lagi.  

Selain itu, tanah juga dikaitkan dengan maruah diri seseorang. Tanah adalah simbol 

harga diri. Orang yang memiliki tanah walaupun keluasannya kecil tidak akan berasa hina 

kerana dia tidak terpaksa bergantung hidup atas belas kasihan orang lain. Maruah dan harga 

diri seseorang bukan sahaja dinilai melalui kaca matanya sendiri tetapi juga melalui kaca mata 

masyarakat. Menurut Norazit (1993:174) tanah juga berfungsi sebagai modal tetap yang akan 

diusahakan untuk menampung hidup seseorang individu itu sekeluarga. Hanya pada ketika 

yang sangat mendesak sahaja baru tanah akan digadai atau dijual. Mengikut Adat Perpatih pula 

tanah yang diwariskan mengikut adat dikenali sebagai tanah pusaka. Tanah pusaka adalah hak 



perempuan kerana perempuan dikenali sebagai waris pusaka dalam Adat Perpatih. Umumnya 

tanah pusaka adalah hak milik perut atau suku tanah ini telah diturunkan daripada ibu kepada 

anak-anak perempuannya dan generasi perempuan yang berikutnya (Nur Amirah dan Mat 

Noor, 2019:02). Jadi tanah pusakanya boleh dimiliki oleh anak-anak perempuan perut atau 

suku itu sahaja. 

Peranan wanita di Naning memainkan peranan yang penting kerana apabila berkaitan 

dengan tanah, pihak wanita akan menjadi keutamaan dalam memperolehnya. Menurut Luqman 

(2021), individu di Naning pada zaman dahulu apabila suami pergi merantau, isteri akan 

memikul tanggungjawab menjaga tanah dan sebagainya. Perkara ini seiring dengan peribahasa 

iaitu ‘orang lelaki pergi ke balun (merantau), orang wanita menjaga tanah”. Wanita di Naning 

telah diibaratkan sebagai penjaga yang mana wanita tiada hak secara penuh tetapi hanya ada 

hak mengurus sahaja. Selarilah juga dengan falsafah dalam Adat Naning iaitu; hak memberi 

wanita hak memakai lelaki. Perkara ini diperkukuhkan lagi dengan hasil kajian daripada 

(Jabatan Mufti Negeri Sembilan, 2016) yang telah merumuskan bawah tanah adat merupakan 

milik suku dan ia nya bukan milik peribadi. Oleh itu, pemilikan tanah adat tidak boleh 

menjalankan aktiviti penjualan mahupun menggadai tanah adat tersebut. 

Tambahan pula, peranan wanita dikukuhkan lagi dengan ayat Al-Quran dalam surah 

At-Taubah ayat 71 yang memberikan hak wilayah kepada perempuan daripada lelaki. Wilayah 

dalam ayat tersebut boleh dieertikan sebagai mampu memberi penguasaan, kepimpinan, 

kerjasama dan saling tolong menolong. Walau bagaimanapun, perkara tersebut perlu dilihat 

atas dasar kemampuan seseorang wanita dan sejauh mana ia tidak mendatangkan kesusahan, 

selagi itu wanita layak diangkat darjatnya. Sejarah telah menunjukkan kedudukan wanita pada 

zaman Nabi Muhammad S.A.W. yang tidak hanya dianggap sebagai seorang isteri, 

pendamping dan pelengkap lelaki saja, tetapi wanita juga dipandang sebagai manusia yang 

memiliki kedudukan yang setara dalam hak dan kewajipan dengan manusia lain di hadapan 

Allah S.W.T. Sebagai contoh, mulai dari Aisyah (Umul Mukminin) memimpin perang Jamal, 

Asy-Syifâ seorang wanita pertama yang pandai menulis di zaman Rasulullah dan Khawlah 

binti Tsa’labah ditugaskan oleh Khalifah Umar al-Khattab sebagai petugas yang 

mengendalikan pasar di Kota Madinah. 

Seterusnya, hubungan sistem Adat Naning dengan Islam dari aspek sejarah kebudayaan 

dalam bentuk sosial berkaitan juga dengan konsep fisabilillah. Menurut Hailani (2009:02), 

yang memetik pendapat Fuqaha’ dan Mufassirin mentafsirkan perkataan fisabilillah para ulama 

terbahagi kepada dua kumpulan iaitu pertama, berperang pada jalan Allah S.W.T dan segala 

yang berkaitan dengannya (al-Qaradawi 2001:109-18). Kedua, kumpulan yang meluaskan 

maksud fisabilillah tidak memberi makna yang khusus kepada berperang pada jalan Allah 

semata-mata iaitu dengan mentafsirkannya kepada segala perbuatan yang bertujuan 

mendekatkan diri kepada Allah s.w.t dan segala perbuatan yang dilakukan sebagai ketaatan 

kepada Nya. Kedua, mereka yang mentafsirkan maksud fisabilillah mencakupi perkara yang 

berkait dengan kepentingan umum (masalih al-ammah) semata-mata (al-ashqar 2004:2/767-

81). 

Hakikatnya, pengertian jihad tidaklah berfokus kepada golongan kafir (infidel) sahaja 

malah medan-medan jihad cukup luas dan ia meliputi sasaran seperti jihad menentang syahwat 

dan hawa nafsu, menentang hasutan syaitan, menentang golongan munafik dan menentang 

orang-orang zalim serta fasik. Jihad juga tidak semestinya dalam peperangan di jalan Allah 

malah ia boleh berlaku dalam mencari ilmu iaitu dengan belajar seni mempertahankan diri 

seperti silat. Menurut Wan Mohd, Saghir (2011), peranan ulama dalam silat hanya dapat 

ditonjolkan melalui pemikiran Sheikh Daud bin Abdullah al-Fathani dan keterlibatan Sheikh 

Abdus Shamad al-Falimbani dalam jihad fisabilillah. Penggunaan senjata Qalam untuk 

mengajar umat Melayu dan juga senjata pedang untuk perjuangan demi mempertahankan 

kesucian Islam daripada penjajah dalam ilmu persilatan juga telah ditonjolkan melalui 



pemikiran ulama besar Sheikh Daud bin Abdullah al-Fathani dan keterlibatan Sheikh Abdus 

Shamad al-Falimbani dalam jihad fisabilillah. 

Ilmu persilatan yang menggunakan wirid, hizib, doa, dan yang sejenis dengannya 

adalah berasal dari ajaran Islam yang benar. Selain itu, tidak dapat dinafikan juga terdapat 

penggunaan mantera, jampi, serapah dan yang sejenis dengannya digunakan dalam ilmu 

persilatan. Oleh itu, perkara yang baik boleh diamal dan digunakan namun sebaliknya pula 

terdapat perkara yang mengandungi unsur khurafat yang menjerumuskan ke arah syirik yang 

bertentangan dengan akidah Islam. Ulama-ulama Nusantara yang melakukan jihad fisabilillah 

demi untuk memperjuangkan Islam dan mempertahankan negeri-negeri Melayu dari dijajah 

oleh bangsa yang bukan Islam adalah wajib diteruskan secara berterusan dari satu generasi ke 

satu generasi yang berikutnya. 

Konsep sosial di Naning juga turut menekankan aspek Jemaah dan Islam sebagai 

budaya kehidupan. Menurut Norazit (1993), jemaah adalah segala perbuatan yang dilakukan 

mestilah berlaku dalam bentuk kumpulan sahaja. Di Naning, tidak menggunakan konsep ‘kais 

pagi makan pagi, kais petang makan petang’ iaitu hasil yang diperoleh untuk diri sendiri tetapi 

menggunakan konsep sara kumpulan. Menurut Luqman (2021), konsep sara kumpulan 

bermaksud segala perbuatan yang diusahakan secara bersama-sama hasilnya juga akan 

diperoleh secara sama rata. Sebagai contoh, satu bendang sawah kalau dilakukan secara 

berkumpulan maka hasilnya akan dimakan secara bersama-sama atau menggunakan hak yang 

sama. Hal ini dikatakan demikian kerana, masyarakat Naning merupakan masyarakat pertanian 

yang amat mementingkan kejayaan secara berkumpulan. Perkara ini juga diibaratkan seperti 

‘ke bukit sama didaki, ke lurah sama dituruni’ atau ‘hati gajah sama dilapah, hati kuman sama 

dicicah’ yang membawa maksud jika melakukan sesuatu perkara secara bersama-sama maka 

pengagihan secara adil atau sama banyak perlu dilakukan demi mengekalkan keamanan dan 

keharmonian sesebuah masyarakat dan perkara inilah yang telah diterapkan dalam masyarakat 

Naning sejak dahulu lagi. Oleh itu, sistem kemasyarakatan adalah penting dalam kebudayaan 

masyarakat Naning kerana sistem kehidupan mereka saling bergantungan antara satu sama 

anggota yang lain. 

Masyarakat Naning juga majoritinya Islam sebagai budaya hidup telah mengamalkan 

beberapa adat yang tidak melanggar hukum syarak antaranya seperti kenduri. Menurut Norazit 

(1993:72), kenduri adalah upacara sosial yang penting dalam kebanyakan kebudayaan. Kenduri 

bermaksud memberi jamuan makan dengan orang yang dijemput. Makanan yang dihidangkan 

mungkin ringan seperti kuih-muih sahaja ataupun yang berat seperti nasi dan makanan lain. 

Kenduri juga biasanya dikaitkan dengan upacara yang tertentu. Misalnya, kenduri kahwin yang 

berkaitan dengan ikatan persaudaraan antara dua ahli keluarga dan memerlukan masyarakat 

bagi membantu memudahkan urusan perkahwinan yang berlangsung. Konsep berkaitan 

perkahwinan ini telah membuktikan hubungan sesama Jemaah di Naning amat penting dalam 

melicinkan segala perkara yang berlaku.  

Selain itu, terdapat juga adat lain yang turut memerlukan masyarakat Naning perlu 

berganding bahu untuk menjayakan adat tersebut. Adat Bokorjan (Berkerjan) merupakan 

sebuah ritual yang wajib dijalani oleh setiap bakal pewaris Datuk Naning kerana adat ini 

sebagai simbol kemuliaan dan kedaulatan di Naning serta penduduknya (Luqman, 2018: 173). 

Adat ini mempunyai etika dan syaratnya yang tersendiri serta aturan-aturannya. Di dalam adat 

ini juga, boleh dilihat kepada proses-proses sebelum, semasa dan selepas melakukan istiadat 

tersebut (Abu, 2021).  Justeru itu, jika terdapat proses-proses untuk melakukan istiadat maka 

tenaga kerja diperlukan bagi melancarkan lagi majlis tersebut. Oleh itu, setiap suku di Naning 

akan mengambil tanggungjawab dalam bergotong-royong secara bersama-sama bagi 

menyambut kehadiran Datuk Naning yang baharu. 

Kebudayaan Naning juga dapat dilihat dalam Adat Menyalang atau dipanggil sebagai 

menikam jejak. Adat Menyalang ini merupakan kedatangan pasangan yang baru berkahwin 



ziarah ke rumah saudara mara dengan membawa ‘boko’. Menurut Anim (2012) ‘Boko’ 
bermaksud bekas untuk mengisi wajik, penganan (dodol) atau kesirat. Boko merupakan buah 

tangan yang dibawa semasa menyalang dilakukan. Diadatkan pengantin baru yang menyalang 

membawa manis-manisan apabila bertemu dengan saudara mara. Sebagai tuan rumah yang 

menerima kehadiran tetamu penganti baru, maka individu tersebut perlu memberi dan 

membalas dengan cenderahati. Antara barang yang boleh diberi atau dibalas adalah sama ada 

sepasang kain batik, pinggan mangkuk atau apa-apa sahaja barang yang boleh menyenangkan 

pasangan yang baru berkahwin dalam membina rumah tangga. Saudara mara juga boleh 

memberi nasihat kepada pasangan yang baru berkahwin itu dalam mengekalkan keharmonian 

berumah tangga. Jelas dapat dilihat dengan berbekalkan boko sahaja kesan yang diperoleh dari 

menyalang amat mendalam. Hal ini kerana sifat hormat-menghormati antara pengantin dan 

saudara mara secara automatik ditunjukkan dan secara rasionalnya pasangan pengantin tersebut 

juga tidak akan berani untuk berbuat perkara yang memalukan dirinya dekat adik saudaranya 

seperti bercerai dan sebagainya. Oleh sebab inilah adat pada zaman dahulu kebanyakannya 

bermain dengan psikologi sehingga menyebabkan rumah tangga mampu bertahan lama.  

 

Rumusan 

Adat Perpatih Naning menggunakan hukum Islam sebagai asas dalam membentuk kebudayaan 

mereka. Pelbagai perkara yang dapat dilihat saling berkait rapat dengan hukum Islam 

terutamanya berkenaan dengan ilmu syarak. Sejarah Naning yang berdiri selama 700 tahun 

menggunakan prinsip keislaman dan sistem kebudayaan tempatan untuk membentuk sebuah 

masyarakat yang kompleks. Maka, tidak hairanlah Naning terlibat dalam pelbagai peperangan 

menentang penjajah dari abad ke-15 sehingga tahun 1832. Keimanan yang telah berakar umbi 

dapat dilihat daripada keselarasan kebudayaan masyarakat tempatan. Justeru, perkara yang 

bertentangan dengan ajaran Islam sekali gus telah menjadi hal yang bercanggah dengan adat. 

Penerangan ini telah membuktikan bahawa Adat Perpatih Naning merupakan sebuah sistem 

yang diasimilasikan dengan ajaran hukum Islam.  

